
ELEKTRON TIJORATNI 
SOLIQQA TORTISH 
MA’MURIYATCHILIGINI 
TASHKIL ETISH 
USLUBIYATINING O‘ZIGA XOS 
XUSUSIYATLARI

Urazaliev Kamoliddin Tajikulovich
Toshkent davlat iqtisodiyot universiteti mustaqil tadqiqotchisi
orcid: 0009-0008-5158-9229
mail: urazaliyev_kamoliddin1979@tsue.uz

Annotatsiya: Maqolada elektron tijoratning mohiyati ochib berilgan, uni soliqqa tortish ma’muriyatchiligi tahlil etilgan. 
Raqamli iqtisodiyot sharoitida tez sur’atlar bilan rivojlanayotgan elektron tijoratning o‘ziga xos xususiyatlarini hisobga 
olgan holda axborot vositalari yordamida tovar, ish va xizmatlarni realizatsiya jarayonini soliqqa tortishda alohida samarali 
soliq ma’muriyatchiligini tashkil etish va amalda qo‘llash zarurligi ma’lum bo‘ldi. Mazkur jarayonda samarali soliqqa tortish 
ma’muriyatchiligi amalga oshirilmasligi davlat budjeti rejalarini bajarilmasligiga olib kelishi aniqlandi.

Kalit soʻzlar: elektron tijorat, Internet, elektron tijoratni soliqqa tortish, soliq ma’muriyatchiligi, milliy soliq tizimi, soliq 
yurisdiksiyasi, xalqaro soliqqa tortish, ikki tomonlama soliqqa tortish.

Abstract: The article reveals the essence of e-commerce and analyzes its tax administration. Considering the specifics 
of electronic commerce, which is rapidly developing in the conditions of the digital economy, it becomes obvious that 
it is necessary to organize and implement particularly effective tax administration of taxation of the process of sale of 
goods, works, services using information carriers. During this process, it was established that the lack of effective tax 
administration would result in failure to meet state budget plans.

Key words: e-commerce, e-commerce taxation, tax administration, national tax system, tax jurisdiction, national tax 
jurisdictions, international taxation, double taxation.

Аннотация: В статье раскрывается сущность электронной коммерции, анализируется ее налоговое 
администрирование. Учитывая специфику электронной коммерции, которая стремительно развивается в условиях 
цифровой экономики, становится очевидным, что необходимо организовать и реализовать особо эффективное 
налоговое администрирование налогообложения процесса реализaции товаров, работ, услуг с использованием 
информaционных носителей. В ходе этого процесса было установлено, что отсутствие эффективного налогового 
администрирования приведет к невыполнению планов государственного бюджета.

Ключевые слова: электронная коммерция, налогообложение электронной коммерции, налоговое 
администрирование, нaциональная налоговая система, налоговая юрисдикция, нaциональные налоговые 
юрисдикции, международное налогообложение, двойное налогообложение.

K I R I S H 
So‘nggi yillarda jahonda iqtisodiyotining raqamli sektori kengayib, uning asosiy o‘sish omillari hisoblangan 

elektron tijorat platformalari, raqamli servislar va moliyaviy texnologiyalar shiddat bilan rivojlanmoqda. Moliya 
texnologiyalarining jadal rivojlanishi tadbirkorlik faoliyatida ham yangi muhit, tartib-taomil va usullar majmuasi 
shakllanishi borasida qulay omillarni yuzaga keltirdi. Xususan, shartnoma va kelishuvlarni axborot texnologiyalari 
tizimlaridan foydalangan holda elektron shaklda tuzish va elektron tijorat uchun imkoniyat yaratildi. Hozirgi kunda 
elektron tijorat global Internet tizimining ajralmas qismi sifatida tadbirkorlik ravnaqida muhim o‘rin egallamoqda.

1-jadval. Elektron tijorat aylanmasining amaldagi va prognoz ko‘rsatkichlari (trln. AQSh dollarda)1

Segment

Yillar bo‘yicha

2019 2020 2021 2022 2023
Prognoz

2024 2025 2026

Elektron tijorat aylanmasi 3,5 4,4 4,8 5,2 5,8 6,3 6,7 7,4

Yuqorida keltirilgan Statista xalqaro statistika onlayn-portal ma’lumotlariga ko‘ra elektron tijorat barqaror 
rivojlanib bormoqda, xususan, 2019-yilda jahonda elektron savdo hajmi 3,5 trln. Dollardan oshgan bo‘lsa, 2023- 
yilda dunyo bo‘yicha elektron tijorat chakana savdosi 5,8 trln. AQSh dollariga teng bo‘lib, elektron tijoratdan 
tushadigan daromadlar 2026- yilda 2019-yilga nisbatan 2,11 punktga ortishi hamda 7,4 trln. AQSh dollarga teng 
bo‘lishi bashorat qilinmoqda. 

Elektron tijoratning an’anaviy tadbirkorlik faoliyatiga qaraganda bir qancha ustunliklari mavjudligi, xususan, 
tovar narxini pasayishiga olib keluvchi reklama va xizmat ko‘rsatish xarajatlarining sezilarli darajada kam bo‘lishi 
tovar (ish, xizmat) larni raqobatbardoshligi ortishi, buyurtmalarni rasmiylashtirish va bajarishga ketadigan vaqt 
sarfining nisbatan kamligi, tovar-zaxiralarini boshqarish, saqlash va tashish xarajatlarini kamaytirish; sotuvchi 
uchun tovar (ish, xizmat) lar bozorini kengaytirish imkoniyatlari hamda xaridor uchun esa tanlovning deyarli 
cheksizligi, biznes rivoji uchun qo‘shimcha imkoniyatlarni yuzaga keltirishda namoyon bo‘ladi.2 

Elektron tijoratning ustunliklari tadbirkorlik faoliyatining yo‘nalishi sifatida istiqbolga ega ekanligi namoyon 
bo‘lmoqda. Ammo bu o‘rinda shuni qayd etish lozimki, shu bilan birga ushbu ustunliklar davlat budjetida sezilarli 
yo‘qotilishlarga ham olib keladi.

M A V Z U G A  O I D  A D A B I Y O T L A R  S H A R H I 
“Elektron tijorat to‘g‘risida”gi Qonunning 8-moddasida qayd etilishicha, elektron tijorat ishtirokchilari - bu 

yuridik va jismoniy shaxslar bo‘lib, ular elektron tijorat faoliyatida tovar sotuvchisi, xizmat ko‘rsatuvchi yoki ish 
bajaruvchi, shuningdek, xaridor yoki tovar iste’molchisi sifatida ishtirok etadi.

Elektron tijorat sohasida sotuvchi sifatida elektron savdo maydonchasida tovarlar (ishlar, xizmatlar)ni 
ulgurji yoki chakana tarzda realizatsiya qilish bilan shug‘ullanuvchi yuridik shaxslar, yakka tartibdagi tadbirkorlar 
hamda chakana savdo faoliyatini amalga oshirayotgan o‘zini o‘zi band qilgan shaxslar faoliyat yuritishi mumkin.

Koronavirus pandemiyasi O‘zbekistonda kichik va o‘rta biznes sub’ektlarini raqamli muhitga moslashishga 
majbur qildi va elektron savdo maydonlarining shakllanishiga kuchli turtki berdi. Ayniqsa, Telegram, Facebook, 
Instagram kabi ijtimoiy tarmoqlar va messenjerlar elektron tijorat platformalari vazifasini bajara boshladi. Bugungi 
kunda bozorda faoliyat yurituvchi ko‘plab chakana savdo sub’ektlari mijozlar bilan aloqa qilish, buyurtma qabul 
qilish va yetkazib berish jarayonlarini aynan ushbu axborot tizimlari orqali amalga oshirmoqda.

Ma’lumki, elektron tijorat shartnomalari masofaviy tarzda tuziladi. Lekin, onlayn shakldagi bitimlarni 
rasmiylashtirish ko‘p hollarda an’anaviy savdoga nisbatan ko‘proq vaqt talab qiladi. Eng muhimi elektron 
tijoratdan eng katta samarani yoki soliq organlarida ro‘yxatdan o‘tmagan, tushumlarini rasmiylashtirmaydigan 
to‘liq “soya”da faoliyat yurituvchi “tadbirkor”, yoki mutlaqo qonuniy, barcha normativ talablarga amal qiluvchi “oq” 
biznes subyektlari oladi. Bu elektron tijorat segmentining o‘ziga xos xususiyati bo‘lib, uni an’anaviy savdodan 
farqlantiradi. Odatda klassik chakana savdoda bir bitim rasmiylashtirilishi, ikkinchisi esa hujjatlashtirilmasligi 
mumkin bo‘lgan hollarda, elektron tijoratda bu ikkala holatning keskin qarama-qarshi ifodalari kuzatiladi.

Ma’lumot o‘rnida ta’kidlash joizki, Amazon, Alibaba, JD, eBay, Etsy, Zoodmall kabi xalqaro marketpleyslardagi 
sotuvchilarning 50 foizidan ortig‘ini kichik va o‘rta biznes subyektlari tashkil etadi3. Ular amalga oshirayotgan 
har bir savdo bitimidan belgilangan tartibda soliq to‘laydilar. Bu holat elektron tijoratning jahon amaliyotida 
qanchalik aniq va tartibli huquqiy mexanizmlarga tayanayotganini ko‘rsatadi.

Yuqoridagilarga ko‘ra, global Internet tarmog‘i muhitida soliqqa tortishning mos platformalarini ishlab chiqish 
va soliq nazoratini avtomatlashtirishga qaratilgan tamoyillarini qo‘llash zaruriyati sababli elektron tijoratning 
o‘ziga xos xususiyatlarini aniqlash maqsadga muvofiq hisoblanadi. 

1	 Манба: Statista халқаро статистика онлайн-портали// https://www.statista.com/
2	 Корень А.В. Налогообложение субъектов электронной коммерции: проблемы и перспективы: монография. - Владивосток: 

Изд-во ВГУЭС, 2011.
3	 Электронная коммерция: законодательство не поспевает за отраслью. https://anhor.uz/society/e-commerce/

O‘zbekiston Respublikasi Prezidentining 2017-yil 18-iyuldagi “Soliq ma’muriyatchiligini tubdan 
takomillashtirish, soliqlar va boshqa majburiy to‘lovlarning yig‘iluvchanligini oshirish chora-tadbirlari to‘g‘risida”gi 
5116-son Farmonida mamlakatimizda soliq qonunchiligi va soliq ma’uriyatchiligini yanada takomillashtirishning 
asosiy yo‘nalishlaridan biri sifatida Internet tarmog‘ida savdo va xizmatlar ko‘rsatish sohasida soliq nazoratini 
amalga oshirish mexanizmlarini joriy etish qayd etilganligi ham bejiz emas.

T A D Q I Q O T  M E T O D O L O G I YA S I 
Maqolada muallif tomonidan qiyosiy tahlil qilish, ilmiy abstraktsiya,  taqqoslash, induksiya va deduksiya 

kabi usullardan foydalanildi.

T A H L I L  V A  N A T I J A L A R 
Elektron tijorat subyektlarini soliqqa tortish ma’muriyatchiligini tashkil etishda uning quyidagi o‘ziga xos 

xususiyatlarini inobatga olish maqsadga muvofiq hisoblanadi. Bunday xususiyatlar sifatida:
Internet tarmog‘i yordamida sotib olingan tovarlar uchun pul to‘lovi bilan bog‘liq operatsiyalarni amalga 

oshirish uchun elektron tijorat obyektlari va uning xaridorlarining joylashuvida hududiy chegaralar yo‘qligi;
vakolatxonaning nomoddiyligi, masalan, O‘zbekiston xududida tijorat operatsiyalarini amalga oshirish 

uchun tashkilotga dunyoning istalgan mamlakatida ro‘yxatdan o‘tgan sayti bo‘lishi kifoya, bu esa uning jismonan 
bevosita O‘zbekistonda mavjud bo‘lish zaruriyatini talab etmasligi;

tijorat bitimlari sir tutilishi anonimligi, ya’ni operatsiyalarning asosiy tavsiflari (to‘lov summasi, to‘lovning 
maqsadi, to‘lovni oluvchi) uchinchi shaxslardan, shu jumladan soliq organlaridan ham yashirinligini;

mijozning anonimligi, Internet-savdoda tovarlarga to‘lovni amalga oshirishda shaxsni tavsiflovchi 
identifikatsiya ma’lumotlari nafaqat uchinchi tomondan, balki bitim ishtirokchilari tomonidan ham yopiqligi 
(sotuvchi, odatda, xaridorining kim ekanligini, tovar nima maqsadda sotib olinayotganligi, ikkinchi tomonning 
boshqa tavsiflari ham, xususan, soliqqa tortish tizimi, soliq reestri ham noma’lumligi).

 Elektron tijoratni soliqqa tortish 
ma’muriyatchiligining o‘ziga xos xususiyatlari 

Hududiy chegaralar        
mavjud emasligi 

Tijorat bitimlari sir tutilishi 
(anonimligi) 

Mijozning  (haridorning)              
anonimligi 

Vakolatxonaning  

nomoddiyligi 

1-rasm. lektron tijoratni soliqqa tortish ma’muriyatchiligining o‘ziga xos xususiyatlari4

Ushbu xususiyatlar elektron tijorat obyektlarini soliqqa tortishda uni yashirish imkoniyatlarini kengaytiradi, 
shu nuqtai nazardan, mazkur yo‘nalishda faoliyat ko‘rsatuvchi sub’ektlarni soliqqa tortish modelini ishlab chiqish 
va soliq nazorati tizimini takomillashtirishda ularni e’tiborga olish talab etiladi.

Hozirgacha orttirilgan tajriba shuni ko‘rsatmoqdaki, Internet-tadbirkorligi faoliyatida alohida bitim yoki yaxlit 
tashkilot darajasida ham soliqqa tortishdan qochish imkoniyatlari kengayishi, uning natijalariga ko‘ra elektron 
tijorat sub’ektlari qo‘shilgan qiymat solig‘i, yuridik shaxslardan olinadigan foyda solig‘i va boshqa turdagi 
majburiy to‘lovlar bo‘yicha soliqqa tortish bazasini kamaytirish imkoniyati kengayishi kuzatilmoqda. 

Bu jarayonda elektron tijoratning tez sur’atlar bilan o‘sib borishi, jahon mamlakatlari uchun moliya va soliq 
siyosatini samarali amalga oshirishda hisobga olishni talab etilayotgan soliq salohiyati mavjudligini qayd etib 
o‘tish o‘rinlidir. 

4	 Тaдқиқoтлaр нaтижaсидa муaллиф ишлaнмaси

Elektron tijoratning dastlabki shakllanish bosqichida uni rivojlantirishga to‘sqinlik bo‘lmasligi va o‘sishi 
sekinlashmasligi maqsadida amaldagi umumiy belgilangan tartibdagi soliqqa tortish tizimini saqlab qolinishi, 
qo‘shimcha soliqlar va boshqa majburiy to‘lovlar joriy qilinmaganligi, alohida soliq ma’muriyatchiligi 
qo‘llanilmaganligi kabi yondashuvlarda soliqqa tortish borasida ehtiyotkorlik bilan qaralgan bo‘lsada, keyingi 
yillardagi tijoratning bu turdagi jarayoni jadal rivojlanishi Yevropa ittifoqi mamlakatlari hamda boshqa qator 
mamlakatlar budjet yo‘qotishlarini oldini olish nuqtai nazaridan uning yuqorida keltirib o‘tilgan xususiyatini 
hisobga olgan holda soliqqa tortishda alohida yondashuvni ishlab chiqish va qo‘llash zarurligini ta’kidlanmoqda5.

Elektron tijorat segmentida bojxona bojlarini to‘lash ham ko‘zda tutilganligi bois, birinchi navbatda, 
buyurtmalarni Internet tarmog‘i orqali amalga oshirayotgan jismoniy tovarlar savdosida bir vaqtda tovarni olish 
bojxona boji to‘lanishi bilan birga amalga oshiriladi. 

Iqtisodiyotda raqamli tovarlarni soliqqa tortish masalasi dolzarb sanaladi. Huquqiy jihatdan raqamli 
iqtisodiyotda ham tovarlar bir joydan ikkinchi joyga ko‘chish (sotish)da bojxona to‘lovlari undirilishi lozim. Shuni 
qayd etish kerakki, hanuzgacha ushbu tovarlarning harakatini bojxona chegarasi orqali nazorat qilishning 
samarali mexanizmi jahon soliq amaliyotida shakllantirilgani yo‘q. Xususan, elektron tijoratda tovarlardan boj 
to‘lovlarini undirish usullari xali ishlab chiqilmagan. Odatda, elektron tovarlardan bojxona to‘lovlarini undirishdan 
voz kechib kelinganligini quyidagi holat bilan izohlanadi, ya’ni bojxona nazoratini o‘tkazish xarajatlari boj 
to‘lovlari summasi hajmida yuqori eaknligi sababli shunday yondashuv amalga oshirilgan.

Elektron tijoratning o‘ziga xos xususiyatlari soliq solish ob’ektini yashirish imkoniyatlarini oshirishini 
birmuncha kengroq tahlil qiladigan bo‘lsak, bir qator talablar yuzaga kelishi kuzatiladi.   

Ma’lumki, yuridik shaxslarni soliq ro‘yxatidan o‘tkazish va soliqni rasmiylashtirish soliq xizmati organlari 
tomonidan amalga oshiriladi. Lekin Internetda tijoratda muntazam ravishda daromadni olishga qaratilgan 
faoliyat nafaqat belgilangan tartibda ro‘yxatdan o‘tgan va soliq hisobini yurituvchi soliq to‘lovchilar tomonidan, 
balki yuqorida ko‘rsatilgan tartiblardan o‘tmagan subyektlar tomonidan ham amalga oshirilishi mumkin. Bunday 
faoliyatda nafaqat soliq organlari, balki noqonuniy tadbirkorlik faoliyatini aniqlash va tegishli tarzda ma’muriy-
jinoiy javobgarlikka tortish bo‘yicha vakolatli organning nazorati ham talab etiladi.

Soliq organlari o‘zlarining vakolati darajasida bank hisob raqamlari va elektron “hamyon”larga ega tijorat 
sub’ektlarining bank hisobvaraqlaridagi mablag‘lar oqimini va elektron pul o‘tkazmalarini nazorat qilishlari, 
kredit muassasalaridan bunday faoliyat bo‘yicha ma’lumotlarni olishi mumkin.  Ammo, bunday faoliyatni rasman 
tadbirkor sifatida emas, balki o‘z elektron “hamyon”iga ega bo‘lgan shaxs sifatida amalga oshirsa, unda bunday 
mablag‘larning elektron oqimini soliq nazoratiga olish imkoniyati yo‘qqa chiqadi.

Ushbu jarayonda xorijiy tijorat subyektlari elektron mahsulotlar va xizmatlarni yetkazib beruvchilarning 
daromadlari to‘g‘risida kredit tashkilotlarining majburiyatlarini belgilash ham maqsadga muvofiqdir.  

Shuningdek, Internet tijorat orqali buyurtma qilingan tovarlar naqd pul bilan to‘langan taqdirda, masalan, 
pochta kureri tomonidan xaridorga tovar yetkazib berilganligi kabi holatlarni ham uchratish mumkin, tadbirkorlik 
sub’ekti tomonidan mablag‘ni kassasiga kirimi amalga oshirilmasligi hamda bu kabi holatlar soliq bazasini 
kamaytirish, yo‘qotish yoki soliq solish obyektini yashirish xavfi oshishiga omil bo‘ladi.

Elektron tijoratni soliqqa tortish masalasi xalqaro va mamlakat darajadagi muammolarni o‘z ichiga oladi. 
Xalqaro darajadagi muammolarga: soliq yurisdiksiyasini aniqlash,  xalqaro ikki yoqlama soliqqa tortish, soliq 
qonunchiligi tizimidagi bo‘shliqlar, nosog‘lom raqobat, mamlakat darajadagi muammolarga: soliq to‘lovchining 
soliqqa tortish tartibini (tizimini) aniqlash, soliq ma’murchiligini takomillashtirish, soliq qonunchiligidagi 
kamchiliklar va boshqa holatlarni keltirib o‘tish mumkin.

Elektron tijoratni soliqqa tortish jarayonida soliq ma’muriyatchiligi muammolarining yuzaga kelish 
sabablaridan biri sifatida ko‘p tomonlama yoki ikki tomonlama davlatlararo soliq organlari o‘rtasida 
o‘zaro muvofiqlashtirish tizimining mavjud emasligidir. Elektron tijorat sohasidagi soliq ma’murchiligini 
takomillashtirishda soliq xizmatlarining xalqaro hamkorlik yo‘nalishlarini rivojlantirish zarurligi ortmoqda. 

Yuqorida ta’kidlaganimizdek, O‘zbekiston Respublikasi Prezidentining 2018-yil 14-maydagi PQ-3724-son 
«Elektron tijoratni jadal rivojlantirish chora-tadbirlari to‘g‘risida»gi qaroriga muvofiq, daromadlarining kamida 
80 foizi tovarlar (xizmatlar)ni elektron tijorat orqali realizatsiya qilishdan iborat bo‘lgan subyektlar uchun Milliy 
elektron tijorat subyektlari reestri yuritilishi belgilangan. Ushbu reestrga kiritilgan ishtirokchilar uchun yagona 
soliq to‘lovi stavkasi 4 foiz o‘rniga 2 foiz etib belgilangan. Keyinchalik, mazkur me’yor amalda o‘zgartirildi va 
yangi tahrirdagi Soliq kodeksida quyidagi norma belgilandi: elektron savdo orqali tovarlar (ishlar, xizmatlar)ni 
realizatsiya qilayotgan soliq to‘lovchilar uchun foyda solig‘i stavkasi umumiy 15 foiz o‘rniga 7,5 foizni tashkil 
etadi6 va yagona soliq to‘lovi stavkasi esa 4 foiz o‘rniga 2 foiz etib belgilangan.

5	 Кондрашин А. В., Кондрашин В. А. Проблемы налогообложения электронной коммерции на современном этапе // Молодой 
ученый. - 2018. - №27. - С. 85-87. - URL https://moluch.ru/archive/213/51957/ (мурожаат санаси: 16.04.2019).

6	 Ўзбекистон Республикаси солиқ кодексининг 337- ва 467-моддалари.

1-jadval. O‘zbekistonda elektron tijorat korxonalarining Milliy reestridan ro‘yxatdan o‘tgan elektron tijorat 
subyektlari7

№ Ko‘rsatkichlar
Yillar

2018 2019 2020 2021 2022 2023 2024

1 Elektron tijorat sub’ektlari soni 42 150 320 475 501 514 526

2 Elektron tijorat sub’ektlari sonining yillik 
o‘sish sur’atlari 100 357,1 213,3 148,4 105,4 102,6 102,3

1-jadvalda keltirilgan Elektron tijorat korxonalarining Milliy reestri ma’lumotlarini tahlil natijalariga ko‘ra 
O‘zbekistonda 2018-yilda 42 ta elektron tijorat bilan shug‘ullanadigan tadbirkorlik sub’ektlari faoliyat ko‘rsatgan. 
2019-yilda ular soni avvalgi yilga nisbatan 357,1 foizga ko‘payib, 150 tani tashkil etgan. 2020 va 2021-yillarda 
ham ushbu sohada faoliyat yuritayotgan korxonalar soni jadal sur’atlar bilan o‘sganligini, jumladan, 2020-
yilda 213,3 foizga o‘sib, 320 ta korxona va 2021-yilda 148,4 foizga o‘sib, 475 ta korxonani tashkil etgan. 
2022–2024-yillarda elektron tijorat bilan shug‘ullanadigan tadbirkorlik subyektlari sonining o‘rtacha yillik o‘sishi 
5 foizni tashkil etgan bo‘lib, ular soni 2022-yilda 501 ta, 2023-yilda 514 ta va 2024-yilda 526 ta bo‘lgan. 

Mininfokom tomonidan yuritilgan ushbu reestr bo‘yicha e-tijorat.uz portalida hammasi bo‘lib 576 ta korxona 
ro‘yxatdan o‘tgan. Bu esa elektron tijorat bilan shug‘ullanayotgan haqiqiy subyektlarning juda oz, nazariy 
jihatdan hech narsani hal qilmaydigan qismi xolos. Shu tariqa davlat, bir tomondan, elektron tijorat sohasini 
tartibga solishga harakat qilmoqda, ma’lum soliq imtiyozlarini taklif qilmoqda, biroq bu jarayonlarni huquqiy 
jihatdan tartibga soluvchi aniq mexanizmlari taklif qilinmaganligini kuzatishimiz mumkin. Ushbu sohada faoliyat 
ko‘rsatayotgan ko‘plab korxonalar ushbu reestrda qayd etilmagan va shu bois, amalda belgilangan Soliq 
kodeksidagi imtiyozlardan foydalanmasdan, umumiy tartibda soliq to‘lagan.

Hozirgi kunda elektron tijorat bilan shug‘ullanuvchi tadbirkorlik sub’ektlarining soni, ular tomonidan hisobot 
davrida amalga oshirilgan tovarlar, xizmatlar va ishlar hajmi, ular olgan naqd va naqdsiz tushumlar hamda ular 
to‘lagan soliq va yig‘imlar to‘g‘risidagi aniq, ishonchli va dolzarb ma’lumotlarni tez, tushunarli va oson tarzda 
aniqlash imkonini beradigan biror bir normativ-huquqiy hujjat mavjud emas. Shuningdek, amaliy jihatdan ham, 
hozirgi mavjud axborot tizimlari elektron tijorat sub’ektlarini aniqlash, ularning aylanmalarini baholash, statistik 
va soliq hisobini yuritish vazifalarini to‘liq bajarish imkoniyatiga ega emas. Shu sababli, tarmoqning eng asosiy 
muammosi sifatida elektron tijorat sohasida aniq va markazlashgan hisobot yuritish, bozor ishtirokchilari va 
ularning faoliyatini aniqlash imkonini beruvchi huquqiy va axborot-institutsional mexanizm mavjud emasligini 
qayd etish mumkin.

X U L O S A  V A  T A K L I F L A R 
Mazkur muammoning yechimi sifatida elektron tijorat sohasini samarali tartibga solish va to‘liq soliq-statistik 

hisob yuritish maqsadida quyidagi vazifalarni o‘z ichiga olgan maxsus normativ-huquqiy hujjat ishlab chiqish va 
qabul qilish zarur deb hisoblaymiz:

- aniq, huquqiy jihatdan belgilangan tartibda, elektron tijorat ishtirokchisi deb hisoblanish mezonlarini 
belgilash;

- elektron tijorat sub’ektlarini avtomatik yoki yarimavtomatik ro‘yxatdan o‘tkazish mexanizmini joriy etish;
- elektron savdo maydonchalari, banklar va to‘lov tizimlari o‘rtasidagi ma’lumotlar almashinuvini yo‘lga 

qo‘yish orqali foydalanuvchi ma’lumotlar bazasini shakllantirish;
- elektron tijorat bilan shug‘ullanuvchi sub’ektlar aylanmalarini real vaqt rejimida monitoring qilish 

imkoniyatini yaratish;
- ushbu ma’lumotlar asosida soliq va statistika organlarining hisobotini avtomatlashtirish.
Takliflar o‘rnida keltirib o‘tish mumkinki, elektron tijoratni soliqqa tortish ma’muriyatchiligida mavjud 

muammolar va o‘ziga xos xususiyatlarini   o‘rganish, tadqiq etish orqali mamlakatimizda soliq tizimidagi 
islohotlarda inobatga olinsa hozirda jadal o‘sib borayotgan va sezilarli soliq salohiyatiga ega bo‘lib borayotgan 
elektron tijoratni kelgusida samarali soliqqa tortish mexanizmi qaror topadi va budjet daromadlarini yo‘qotishning 
oldi olinishiga erishiladi.

7	 Ўзбекистoн Республикaси электрoн тижoрaт кoрхoнaлaрининг Миллий реестрининг e-tijorat.uz сайти мaълумoтлaри асосида 
муаллиф томонидан тайёрланди.

